
Ju morrët postin e ambasadorit në Maqedoni në vjeshtë të vitit 2008. Ajo periudhë u 

përputh me fillimin zyrtar të krizës globale financiare në vendin tuaj që më pas u shpërnda 

nëpër tërë botën. Këto ditë presidenti Obama deklaroi që recesioni në ShBA ka 

përfunduar. Do të kishte qenë interesant sikur të na thonit diç më tepër se çfarë ndodhi 

gjatë 20 muajve të kaluar. Çfarë masash ndërmori shteti, çfarë bënë korporatat e mëdha, 

çfarë veprimesh ndërmorrën menaxherët e bankave dhe industritë e mëdha për të dalur 

nga kriza?   

 

Ambasadori Riker: Siç e dimë të gjithë, kohëve të fundit bota përjetoi krizën më të rëndë 

ekonomike që nga viti 1929, që filloi me sektorin financiar dhe më pas u shpërnda në sektorin 

real duke prekur shumë industri, biznese, dhe amvisëri. Do t’ua lë historianëve dhe ekspertëve të 

ekonomisë të debatojnë mbi shkaqet dhe rrënjët e recesionit global. Por fakt është që ekonomia e 

sotme globale është e integruar si asnjëherë më parë. Në pajtim me këtë, përgjigja ndaj kësaj 

krize ishte e koordinuar në nivel ndërkombëtar, dhe sot po shohim një bashkëpunim më të madh 

mes qeverive dhe vepruesve të tjerë ndërkombëtar. 

 

Në Shtetet e Bashkuara të Amerikës ndërmorrëm një sërë veprimesh në fazat e hershme të krizës 

për të parandaluar efektet më të këqia të krizës, duke filluar me TARP programin nga Ligji për 

stabilizim urgjent ekonomik në vitin 2008 për stimulim të sektorit vendor bankar. Natyrisht në 

shkurt 2009 u miratua Ligji për ri-investim dhe përtëritje me të cilin u dedikuan të holla për një 

sërë projektesh kapitale dhe të tjera për të ringjallur ekonominë dhe për të vendosur Amerikën në 

rrugën e ripërtëritjes.  

 

Jemi të vetëdijshëm që kjo është një fenomen i përgjithshëm dhe që nga fillimi administrata e 

presidentit Obama bëri të qartë që ne do të koordinojmë përpjekjet tona me partnerët tanë në tërë 

botën. Një gjë e tillë ka ndodhur në samite, edhe atë në Vashington (nëntor 2009), Londër (prill 

2009) dhe Pitsburg (shtator 2009) ku liderët kanë pranuar grupin G-20 si forum kryesor për 

bashkëpunim ndërkombëtar ekonomik. Një nga përpjekjet më konkrete që kemi bërë ishte 

përkrahja për Fondin monetar ndërkombëtar (FMN). Kongresi i Shteteve të Bashkuara miratoi 

rritje të aranzhimit kreditor me FMN-në për rreth 100 miliardë dollarë, fonde të cilat FMN mund 

t’i shfrytëzojë për t’u dhënë hua me kushte tejet të volitshme shteteve që po luftojnë për të 

menaxhuar krizën ekonomike botërore. Grupi G-20 në samitin e tij në Londër u zotua të ndajë 1 

trilion dollarë për grupin FMN/Banka Botërore për t’u ndihmuar shteteve të rimbëkëmben nga 

kriza duke implementuar programe që do të rregullojnë sistemet financiare dhe politikat 

ekonomike. Disa shtete veç më kanë përfituar nga kjo ndihmë, dhe shtetet tjera në nevojë duhet 

serizosht të mendojnë që të bëjnë të njejtën gjë ngase kushtet janë me të vërtetë tejet të 

volitshme.    

 

Në Maqedoni, gjatë krizës financiare, Shtete e Bashkuara kanë vazhduar me sigurimin e ndihmës 

për sektorin ekonomik të institucioneve qeveritare dhe të sektorit privat. Ne vazhdojmë t’u 

ndihmojmë të gjithë eksportuesve shitja e të cilëve ka pësuar nga kriza. Përveç kësaj, gjatë pesë 

muajve të kaluar USAID lansoi një portfolio të re të garancive për huatë përmes institucioneve 

mikro-financiare Mozhnosti dhe FULM në vlerë prej 5 milion dollarësh me qëllim që t’u 



ndihmohet ndërmarrjeve të vogla që janë prekur më tepër nga kriza. Sidoqoftë, me qëllim që të 

zbuten disa nga problemet strukturore në Maqedoni të cilat kufizojnë qasjen në kredi, USAID 

fitoi edhe 500,000 dollarë shtesë nga Kongresi i ShBA-së për Financim shtesë për zbutje të 

krizës financiare me qëllim që të ndihmohet në hapjen e byrosë së parë private kreditore në 

Maqedoni dhe në trajnimin e vlerësuesve financiar.  

 

Cili ka qenë ndikimi i krizës financiare mbi bizneset e vogla, mbi sipërmarrësit e vegjël, 

mbi standardin jetësor të nëpunësve shtetërorë, dhe mbi ata që kanë qenë të ngarkuar me 

pagesë të kredive? A ka shkaktuar recesioni ndonjë ndryshim në mentalitetin e shoqërisë 

amerikane dhe të qytetarëve të thjeshtë?   
 

Ambasadori Riker: Padyshim që ky recesion ka patur ndikim të madh mbi të gjithë qytetarët 

tanë. Humbja e tregut financiar ka prekur ata që kanë të ardhura fikse, siç janë pensionerët, si dhe 

të gjitha bizneset dhe organizatat, si universitetet, që zakonisht mbështeten në dotacione për të 

siguruar mjete për funkcionim të tyre dhe që të mund të ofrojnë bursa. Në kohën e krizës edhe 

organizatat humanitare raportuan për reduktim të donacioneve. Ekonomia, kuptohet, ishte pjesë e 

rëndësishme në zgjedhjet presidenciale të vitit 2008. Por cila është domethënia e këtyre 

ndryshimeve? Në përgjithësi, bizneset dhe individët tani po tregohen më të kujdesshëm në lidhje 

me investimet dhe blerjet. Njerëzit me kujdes po ndjekin transaksionet e të hollave. Të gjithë 

indikatorët flasin që do të vazhdojë kështu edhe në të ardhmen e parashikuar. 

 

Lajm i mirë është që mundësitë ekzistojnë. Shtetet e Bashkuara, për shembull, përmes Ligjit për 

ri-investim dhe mëkëmbje kanë ndarë mjaft fonde për të zgjidhur çështje të rëndësishme si 

infrastruktura (150 miliardë dollarë) dhe energjia, me rreth 16,8 miliardë dollarë vetëm për 

energji të rinovueshme dhe efektshmëri energjetike.  

 

Sinqerisht, këtu në Maqedoni nuk e kemi shumë të njohur sistemin financiar dhe 

ekonomik amerikan. Na intereson, për shembull, si funksionon buxheti juaj kombëtar? Në 

çka shpenzoni më tepër e në çka më pak nga fondet e buxhetit? Nëse do të bënim një 

paralele mes buxhetit amerikan dhe atij të Maqedonisë, cilat do të ishin specifikat? 

 

Ambasadori Riker: Kur bëhet fjalë për shpenzimin e të ardhurave publike nga buxheti të gjitha 

qeveritë kanë prioritetet e veta. Por, ata nuk guxojnë të harrojnë që ato janë të holla të 

taksapaguesve dhe janë të holla që janë fituar me djersë dhe prandaj qeveritë duhet të përpiqen 

që t’i shpenzojnë të hollat me përgjegjësi. Në sistemin tonë, Kongresi (Dhoma e përfaqësuesve) 

ka pushtetin që të grumbullojë tatime dhe të autorizojë shpenzimin e atyre fondeve. Kjo nuk 

ndodh rastësisht – themeluesit e shtetit tonë kanë menduar që këto vendime të rëndësishme duhet 

të sillen nga institucioni që bart përgjegjësi të drejtpërdrejt para votuesve.  

 

Unë mendoj që nëse pyesni ndonjërin nga 435 përfaqësuesit në Kongres, secili prej tyre do t’u 

thotë që punojnë dhe luftojnë që përmes buxhetit të realizohen prioritetet që janë identifikuar nga 

njësitë e tyre zgjedhore. Natyrisht, kjo nuk mund të ndodh pa transparencë. Sistemi ynë i jep 

rëndësi primare transparencës dhe sigurimit të qasjes sa më të gjerë në informata me qëllim që 

debatet dhe vendimarrja të bazohen në informata të detajuara. Si shembull të transparencës, i 

inkurajoj lexuesit tuaj të vizitojnë veb-faqen, të krijuar enkas për ndjekje të Ligjit për mëkëmbje-

- http://www..recovery.gov/Pages/home.aspx.    

http://www..recovery.gov/Pages/home.aspx


 

ShBA janë partner i rëndësishëm tregëtar i Maqedonisë. Gjatë viteve të kaluara është 

shënuar rritje prej 130 përqind në eksportin e mallrave maqedonase në ShBA. Çka është 

karakteristike për shkëmbimin tregëtar mes Amerikës dhe Maqedonisë? Çka eksportojmë 

ne në ShBA dhe çka importojmë nga ShBA?  

 

 

Ambasadori Riker: ShBA-të dhe Maqedonia gjithnjë kanë patur marrëdhënie të mira tregëtare, 

dhe dëshirojmë të vazhdojmë kështu. Gjithnjë kam menduar që kompanitë amerikane nuk janë 

mjaft të përfaqësuara në Maqedoni, nga aspekti i biznesit dhe investimeve. Përpjekjet për të 

ngritur vizibilitetin e Maqedonisë përmes fushatave publicitare kanë rezultuar me rritje të 

vetëdijes për Maqedoninë, por edhe bizneset edhe investimet kërkojnë që të plotësohen të gjitha 

kushtet për një klimë të volitshme ku do të zhvillohet biznesi dhe investimet: Kultura e sundimit 

të ligjit, praktika të qeverisjes së mirë, dhe gjyqësor që gëzon besimin e popullit. Për fat të keq, 

kjo duket që është akoma larg për t’u bërë realitet. Rastet e vazhdueshme të tenderëve të 

pasuksesshëm gjithashtu kanë zvogëluar besimin që bizneset do të kenë trajtim të drejtë. Këto 

janë probleme serioze, por është thelbësore që ne, si miq dhe partnerë strategjik, të flasim haptas 

për këto çështje dhe të gjejmë zgjidhje konstruktive.  

 

Gjithashtu dëshiroj të potencoj programet e Shteteve të Bashkuara që synojnë inkurajimin e  

tregëtisë më të madhe. Evenimentet e përkrahura nga International Buyer Program paraqesin 

mundësi të shkëlqyeshme për të identifikuar dhe për t’u njohur me eksportues të motivuar 

amerikan që marrin pjesë në panairet e industrive të caktuara. Informata më të hollësishme janë 

dhënë në http://www.export.gov/ibp.  Një program tjetër shumë me rëndësi por më pak i 

shfrytëzuar  është Generalized System of Preferences, apo GSP programi. Përmes GSP, rreth 

3,400 lloje të produkteve të eksportuara kualifikohen për të fituar përparësi konkurruese në 

tregun amerikan përmes zvogëlimit të tarifave. Edhe kompanitë në Maqedoni mund të 

kualifikohen, dhe më tepër të dhëna rreth kësaj janë shpallur në veb-faqen e Zyrës së 

përfaqësuesit tregëtar të Shteteve të Bashkuara:  

http://www.ustr.gov/Trade_Development/Preference_Programs/GSP/Section_Index.html.  

 

A ka afaristë nga diaspora maqedonase në ShBA apo amerikanë me prejardhje 

maqedonase që marrin pjesë në këtë shkëmbim? A kanë interesim real për të investuar dhe 

për të zhvilluar biznes në Maqedoni, apo bëhet fjalë vetëm për deklarata patriotike?  

 

Ambasadori Riker: Ne inkurajojmë dhe mbështesim çdo mundësi që do të ndihmojë në rritjen e 

zhvillimit ekonomik dhe bashkëpunimit mes ShBA-ve dhe Maqedonisë. Sigurisht që 

përfaqësuesit e komuniteteve të diasporës maqedonase luajnë një rol të rëndësishëm në afrimin e 

të dy ekonomive. Maqedonia gëzon mundësinë e veçantë për të pasur më tepër komunitete në 

diasporë – përparësi të cilën e gëzojnë edhe disa ekonomi tjera që janë në tranzicion. Shumë 

pjesëtarë të diasporës posedojnë dhe udhëheqin ndërmarrje të suksesshme në Shtetet e 

Bashkuara, dhe kanë njohuri dhe përvojë të pasur me të cilën mund të kontribuojnë. Për 

shembull, Majkl Zafirovski nga grupi MK 2025 pak kohë më parë dha mendimet dhe qëndrimet 

e veta në një video konferencë digjitale me odën ekonomike amerikane. Në nëntor, Ambasada e 

Maqedonisë në Vashington dhe Ministri i ekonomisë Besimi ishin nikoqir të një tryeze të 

rrumbullakët për biznesmenët që kanë bashkëpunim edhe me Këshillin kombëtar të shqiptarëve 

http://www.export.gov/ibp
http://www.ustr.gov/Trade_Development/Preference_Programs/GSP/Section_Index.html


amerikan edhe me Diasporën e bashkuar maqedonase.  Këto janë shembuj të komunikimit që 

janë me rëndësi të madhe dhe element kryesor në themelimin e lidhjeve që më tej rezultojnë me 

rezultate të dukshme.  

 

Në nëntor të vitit 2008 iu bashkangjitët Kryeministrit Gruevski dhe disa ministrave 

maqedonas në një udhëtim në ShBA. Vizita në Luginën e Silikonit në Kaliforni dhe 

firmosja e disa protokoleve për bashkëpunim do të mbetet si kuriozitet. Në ndërkohë nuk 

ndodhi asgjë konkrete. A ka mundësi që Maqedonia të përfshihet në projekte që zhvillohen 

atje apo anasjelltas, të bartet një pjesë e prodhimtarisë më të zhvilluar teknologjike këtu, 

në terenin tonë? Në fakt, a mund të na thoni a ekziston interesim nga ana e kompanive 

amerikane për të investuar në Maqedoni?  
 

Ambasadori Riker:  Po, ekzistojnë kompani amerikane që janë të interesuara për mundësitë për 

biznes dhe investime në Maqedoni. Unë mendoj që serioziteti i atij interesimi u dëshmua nga 

niveli i lartë i takimeve që u ofruan nga ana e udhëheqësve të kompanive për teknologji në 

Kaliforni. Sidoqoftë, veçanërisht tani në një kohë të kredive të kufizuara dhe investuesve të 

kujdesshëm, Maqedonia bart përgjegjësinë për të bërë gjënë e duhur për të tërhequr interesimin 

fillestar, dhe jo vetëm kaq, por edhe të vazhdojë në mënyrë dhe tempo që do të bind afaristët që 

ata ndodhen pikërisht në vendin e duhur. Shume shpesh ekziston një bindje që kompanitë duhet 

të konsiderojnë se janë të privilegjuar që vijnë këtu për shkak se Maqedonia ofron fuqi pune më 

të lirë dhe lehtësime tatimore. Kjo nuk është mënyra se si funksionojnë gjërat. Duhet të ekzistojë 

përkujdesje më e koordinuar dhe më e mirë pasi të kenë filluar aktivitetet e investuesve 

potencial. Duhet të zgjidhen problemet rreth marrjes së kontrollit mbi tokën nga niveli qëndror 

në atë komunal. Dhe mbi çdo gjë tjetër, duhet të përforcohet besimi i publikut në gjyqësi. Duhet 

të mbani mend: menaxherët e kompanive duhet t’u shpjegojnë udhëheqësve dhe bordeve të 

kompanive të tyre se përse kanë vendosur të investojnë në resurse të kushtueshme në ekonominë 

e një vendi të caktuar. Asnjë menaxher nuk mund të bëjë këtë duke u bazuar vetëm në 

përparësitë e lehtësimeve tatimore dhe fuqisë së punës përkohësisht të lirë. Duhet të ekzistojnë 

më tepër arsye për të patur besim dhe Maqedonia duhet të prezantojë përse ajo ofron mjedis më 

të mirë për biznes.  

 

Në një rast keni thënë që do t’i rekomandoni çdo investuesi të mundshëm të mendojë mirë 

para se të investojë në Maqedoni. Pak kohë më parë ishit edhe më i rreptë kur  

deklaruat publikisht që Maqedonia nuk mund të presë të ketë investitor të huaj kur nuk ka 

sistem të kompletuar ligjor. Në cilat informata dhe fakte bazoni deklaratat tuaja, të cilat 

nuk janë edhe aq të këndshme për qeverinë tonë? Më saktësisht, a i referoheni paaftësisë së 

institucioneve shtetërore apo dyshimeve për korrupcion dhe keqpërdorim të fondeve të 

investuara apo të donuara?  

 

Ambasadori Riker:  Unë, dhe disa nga kolegët e mi nga misionet tjera, kemi folur haptas dhe 

qartë për ato që na brengosin në lidhje me sistemin gjyqësor. Ne vazhdimisht dëgjojmë për raste 

kur gjykatësit janë në presione të shumta gjatë kryerjes së detyrave të tyre kryesore. Kjo duhet të 

ndryshojë, tani. Populli i Maqedonisë ka nevojë për sistem efektiv dhe të pavarur ligjor. Frika 

nga kontrolli publik apo frika nga humbja e kontrollit politik nuk guxon të pengojë realizimin e 

këtij standardi të rëndësishëm demokratik.  

 



Tërheqja e investimeve të huaja dhe klima e shëndoshë afariste varen nga funksionimi i gjyqësisë 

në të cilën afaristët mund të mbështeten. Gjithashtu është e nevojshme që byrokracia qeveritare 

të punojë në mënyrë të drejtë, të efektshme dhe të kuptojë që biznesi privat nuk është diçka që 

mund të rregullohet – ata janë klientë. Për shkak të recesionit global mësuam në mënyrën më të 

vështirë që: Qeveria dhe sektori privat duhet t’i shndërrojnë marrëdhëniet nga konkurruese në 

bashkëpunuese. Ne vazhdimisht dëgjojmë për vështirësitë me të cilat ballafaqohen bizneset në 

Maqedoni. Qeveria po ndërmerr masa për përmirësim të kësaj situate përmes miratimit të ligjeve 

të reja. Kjo është potencuar edhe në raportin Doing Business të Bankës Botërore. Por zbatimi i 

këtyre reformave nuk është kudo i barabartë, dhe as i mjaftueshëm. Në fund, me rëndësi të 

veçantë është të disponojmë me administratë publike profesionale dhe mirë të trajnuar – pa marr 

parasysh se cila parti politike është në pushtet.  

 

 

Maqedonia ka shprehur dëshirë të fuqishme për t’u bërë pjesë e NATO-s dhe BE-së. 

Shumica e qytetarëve, përveç bllokut politik, në atë shohin si një perspektivë të madhe 

ekonomike, përmirësim të standardit shoqëror dhe personal. A mendoni që dukshëm do të 

ndryshojë gjendja ekonomike pas anëtarësimit të Maqedonisë në këto sisteme? A jemi në 

rrugë të drejtë? Kur mendoni që këto integrime do të ndodhin, duke marr parasysh 

çështjen e  emrit?  

 

Ambasadori Riker: Ne kemi të njejtën dëshirë si edhe Maqedonia, që vendi të jetë tërësisht i 

integruar në Evropë e cila është stabile, e qetë dhe me përspektivë. Kjo nuk mund të ndodh 

brenda natës, kjo është proces. Procesi për t’u bërë anëtar është tejet i rëndësishëm. Për 

shembull, edhe pse NATO është aleancë e formuar me qëllim të sigurisë së përbashkët, ajo është 

gjithashtu komunitet i kombeve që ndajnë vlera si stabilitet, sundim të ligjit, respekt ndaj pronës 

individuale dhe të drejtës për pronësi, qeverisje demokratike, dhe ekonomitë e tregut. Për këtë 

shkak, anëtarësimin në NATO shumica e shohin si garanci kundër rrezikut politik dhe si shenjë 

të stabilitetit. Këtë askush nuk mund t’a ndryshojë, dhe për aq kohë sa Maqedonia mbetet jashtë 

strukturave të NATO-s investitorët dhe bizneset do të shohin në këtë si faktor që duhet të merret 

parasysh kur sillen vendime për kredi dhe investime.  

 

Është e vërtetë ajo që thoni se është me rëndësi të jeni në rrugën e duhur drejt integrimit euro-

atlantik. Reformat që afrojnë Maqedoninë drejt këtyre institucioneve – BE dhe NATO – do të 

sjellin dobi kur do të pranohen si norma. Por është i vërtetë çmimi që do të paguani kur jeni 

jashtë këtyre komuniteteve, largë rrugës së duhur për anëtarësim në këto struktura. Për këtë arsye 

është tejet me rëndësi që liderët në Maqedoni të ngrisin nivelin e dialogut politik dhe të 

përkushtohen në zgjidhjen e çështjes së emrit me Greqinë. Siç thash më herët, hiperbola, 

mosmarrëveshja, desinformatat dhe frika që karakterizojnë këtë çështje janë me rëndësi. Është 

koha që kjo të ndryshojë.  

 

Ne vazhdojmë të udhëzojmë Maqedoninë dhe Greqinë që të punojnë në drejtim të zgjidhjes së 

çështjes së emrit pa vonesa me qëllim që të vazhdohet drejt integrimit euro-atlantik të 

Maqedonisë. Shtetet e Bashkuara nuk janë palë në këtë çështje dhe pozita jonë bazë ka mbetur e 

njejtë gjatë ndrrimit të më tepër administratave. Ne dëshirojmë që Maqedonia dhe Greqia të 

arrijnë një zgjidhje, dhe plotësisht përkrahim përpjekjet e OKB-së për të ndërmjetësuar zgjidhjen 

e çështjes.  



 
 

Kohëve të fundit, e posaçërisht nga ana e disa partive shqiptare dhe liderëve të tyre po 

shpalosen mendime për një përkeqësim të mundshëm të gjendjes së sigurisë në Maqedoni. 

Sigurisht që jostabiliteti i një shteti ndikon negativisht edhe mbi ekonominë dhe vendimet e 

investitorëve të huaj. Si i shihni ju këto kërcnime? Sa reflektojnë ato gjendjen reale dhe sa 

janë vetëm për përdorim të brendshëm, gjegjësisht për ngritje të rejtingut të partive?  

 

Ambasadori Riker:  Kjo përsëri na sjell në çështjen e dialogut politik. Deklaratat e atilla janë 

jokonstruktive dhe jo të duhura dhe nuk ka vend për deklarata të tilla. Maqedonia po përballet 

me sfida të mëdha, dhe manipulimi i liderëve partiak me këto nxitje dhe tentime për të rritur 

tensionet për interes personal dhe politik vetëm ndërlikon tejkalimin e atyre sfidave.  Vendi i 

duhur për të hapur këto çështje janë institucionet për ku janë zgjedhur të përfaqësojnë popullin, 

dhe shfrytëzimi i Marrëveshjes së Ohrit si kornizë për të zhvilluar dialog. Në fund, besoj që pjesa 

më e madhe e qytetarëve të Maqedonisë e kuptojnë këtë dhe pajtohen që shpresa më e mirë për 

ardhmërinë vjen nga dialogu konstruktiv dhe pozitiv mes komuniteteve etnike, mes partive dhe 

religjioneve, dhe me anëtarësimin e plotë të Maqedonisë në NATO dhe BE.  

 

E dimë që Qeveria Amerikane dhe populli Amerikan, përmes USAID-it kanë punuar për 

vite të tëra në përmirësimin e klimës afariste dhe në përforcimin e aftësisë së kompanive në 

vend për t’u krahasuar dhe për t’u konkurruar kompanive tjera. Si po zhvillohet 

Maqedonia në krahasim me rajonin dhe në drejtim të implementimit të projekteve të 

përkrahura nga taksapaguesit amerikanë? Me çfarë jeni të kënaqur dhe çfarë mund të 

vlerësoni si dështim?  

 

Ambasadori Riker: Aktivitetet tona për rritje ekonomike ndihmojnë përmirësimin e klimës për 

investime afariste duke përmirësuar rrethanat ligjore dhe institucionale për zhvillim të biznesit në 

vend. Ne e bëjmë këtë duke përforcuar institucionet kryesore qeveritare të cilat përkrahin dhe 

rregullojnë aktivitetin afarist. Gjithashtu sigurojmë ndihmë të drejtpërdrejt për të përmirësuar 

aftësinë konkurruese të ndërmarrjeve të vogla dhe të mesme në sektorët strategjik që kanë 

potencial për rritje dhe krijim të vendeve të reja të punës, pa marr parasysh a janë kompani lokale 

apo të orientuara drejt eksportit.    

 

Sa i përket aftësisë konkurruese të sektorit privat, çështja këtu është tejet komplekse. Industritë 

në Maqedoni duhet të punojnë edhe shumë që të jenë konkurrente në tregjet globale. Kjo nuk do 

të thotë që nuk ekzistojnë kompani – të vogla apo të mëdha – të cilat punojnë jashtëzakonisht 

mirë. Por, suksesi i vazhdueshëm varet nga inovacionet, sipermarrja, teknologjia, shërbimi për 

klientët, dhe faktorët tjerë të nevojshëm për të krijuar industri të qëndrueshme lokale.   

 

Në kemi shumë storje për sukses në lëminë e rritjes ekonomike, por për të theksuar vetëm tre 

fusha do të doja të potencoj: 

 

 Suksesin tonë për të futur në përdorim solucionin e-qeveri dhe zvogëlimin e shpenzimeve për të 

zhvilluar biznes në sektorin privat dhe publik. Për shembull, në bashkëpunim me Byronë për 

furnizim publik ndihmuam në përpilimin dhe futjen në funksion të një sistemi të ri për të bërë 

furnizimin. Ky sistem tani më po përdoret me sukses në shumë institucione qeveritare dhe 



kontribuoi për kursim domethënës të mjeteve buxhetore.   

 

 Në sektorin e bujqësisë përkrahim kompani udhëheqëse duke u ofruar mundësi shtesë për biznes 

duke i lidhur me tregjet rajonale, evropiane dhe  ndërkombëtare, për të rritur kërkesën për 

prodhimet e tyre, të gjenerohen të ardhura më të mëdha nga shitjet, dhe të rritet vlera e 

prodhimeve të tyre siç janë pemët e perimet e freskëta dhe të procesuara dhe prodhimtaria e 

verës. Si pjesë e kësaj përkrahje, u sigurua trajnim dhe ndihmë teknike për rreth 330 kompani 

bujqësore dhe 550 të punësuar – prej të cilëve mbi 100 ishin gra; u mundësuan 41 teknologji të 

reja dhe praktika për menaxhim; u mobilizuan 3,2 milion dollarë në financim dhe 9,3 milion 

dollarë në investime në agrobiznes.  

 

 Gjithashtu kemi siguruar ndihmë të rëndësishme për përmirësimin e kornizës ligjore dhe 

regullatore në biznes për avansim të zhvillimit të sektorit privat. Për shembull, kemi përpiluar 

apo modifikuar legjislativë të rëndësishme ekonomike, duke përfshirë edhe Ligjin për furnizime 

publike, Ligjin për falimentim, Kodin për udhëheqje korporative, dhe kemi thjeshtëzuar procesin 

për regjistrim të bizneseve të reja. Gjithashtu ofrojmë përkrahje edhe për Qeverinë e Republikës 

së Maqedonisë për zhvillim të kornizës ligjore për sektorin e energjetikës, siç është këshillimi 

për planifikim të politikave dhe strategjive në zhvillimin e rregullave të tregut të energjisë 

elektrike dhe për promovim të përdorimit të teknologjive për efikasitet energjetik dhe ripërtërirje 

të energjisë.      

 


